
Nafarroako Alderdi Sozialista talde parlamentarioari atxikitako Ibai Crespo Luna jaunak, Legebiltzarreko Erregelamenduan ezarritakoaren babesean, Nafarroan sorkuntza artistikoaren prozesuetan Adimen Artifizialaren gaineko hausnarketarako eta eztabaidarako guneak sortzera premiatzen duen honako mozio hau aurkezten du, Osoko Bilkuran eztabaidatzeko. Kultura, Kirol eta Turismo Departamentuak eginen du mozioaren jarraipena. 
Zioen azalpena 
Adimen Artifiziala artearen eremuan erabiltzea, sormena eta kultur adierazpena aberasteko duen ahalmena aitortuta artisautza- eta sormen-lan tradizionalaren balioari kalte egin gabe, tresna berritzailea da, zeina artistek eta sortzaileek balia baitezakete adierazpen-modu berriak esploratzeko eta beren lanak konplexutasun eta originaltasun handiagoko maila batera eramateko. 
Gaur egun bizi dugun aro digitalean, Adimen Artifizialak erakutsi du gai dela hainbat diziplinatan datu-bolumen handiak aztertzeko, patroiak identifikatzeko eta sormenezko edukia sortzeko. 
Hala ere, funtsezkoa da ulertzea Adimen Artifizialak ezin duela ordeztu artisten sormen prozesua eta baliagarria izan daitekeela sormen prozesu hori indartu eta aberastu dezakeen tresna osagarri gisa. 
Ildo horretan, beharrezkoa da ikuspegi integratzaile eta errespetuzkoa sustatzea, non Adimen Artifiziala eta artisau-lan sortzailea modu harmoniatsuan batera existitu ahal izanen diren, artearen munduko ikuspegi eta perspektiben aniztasuna aitortuta eta baloratuta. 
Garrantzitsua da nabarmentzea giza sormena oraindik ere ordezkaezina dela eta Adimen Artifizialak berak bakarrik ezin dituela giza esperientzia guztiak atzeman, ezta gizakiek sortutako artelanetan aurkitzen diren sakontasun emozionala eta esanahi kulturala errepikatu ere.
Horregatik guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du:
l. Nafarroako Parlamentuak Nafarroako Gobernua premiatzen du Adimen Artifizialak artearen esparruan duen egitekoari buruzko hausnarketarako eta elkarrizketarako gune bat bultza dezan sorkuntza artistikoaren, arte plastikoen, musikaren eta literaturaren sektorearen esparruko profesionalekin batera Nafarroan arte-prozesuetan Adimen Artifiziala erabiltzeko araudi bat garatzeko. 
2. Nafarroako Parlamentuak Nafarroako Gobernua premiatzen du artearen esparruan Adimen Artifizialaren erabilera arduratsua eta etikoa sustatzen duten ekimenak bultza ditzan, bermatuz teknologia hori sormena eta berrikuntza sustatzeko tresna gisa erabiliko dela, artisau- eta sortze-lan tradizionalari kalterik eragin gabe. 
3. Nafarroako Parlamentuak Nafarroako Gobernua premiatzen du artista, zientzialari, teknologo eta beste profesional batzuen arteko lankidetza bultza dezan, Adimen Artifiziala modu sortzailean eta aniztasun kulturala eta ondare artistikoa errespetatuz integratuko duten proiektuak garatzeko. 
4. Nafarroako Parlamentuak Nafarroako Gobernua premiatzen du jarrai dezan lan eta lehiaketa publikoetan Adimen Artifizialaren erabilera prebenitzeari buruzko gomendioak egiten. 

